
Co ste lacreme fauze, e co sti ’nganne

’N somma nce pose dintro a lo mastrillo:

E chisto sulo nce portaje chiù affanne,

Che Pirro stisso, e lo famuso Achillo;

O co mille galere, ò co diece anne

De guerra Diomede: e appriesso a chillo

Chiù nce spantaje no spaventuso caso,

E tiraje comme vufare pe naso.

Laconte Sacerdote era chill’anno,

Cacciato à sciorte, de lo Dio Nettunno:

E a n’autaro le stea sacrefecanno

No toro gioveniello grasso, e tunno.

Tanno le dava ’n capo, eccote quanno

De Tenedo s’auzaro dalo funno,

E scorreano pe mare dui Serpiente

(Nce penzo, e tremmo) a paro de li viente.

A la terra natanno s’accostavano,

Li piette auzate, e le capo tenevano,

Che co le creste rosse ammenacciavano,

E morire de jajo nce facevano:

Rompeano l’onne, che ’n Cielo sghizzavano,

Co no miglio de coda, che sbattevano:

E de chelle lo fruscioFonte/commento: Paggena:L'Eneide di Virgilio Marone trasportata in ottava rima napoletana.pdf/633, e sbattetorio

Metteano ’n cuorpo a nui lo felatorio.

Arrivate a l’asciutto, uh mamma mia!

Ogne huocchio nce parea no lanternone:

Parea furno la vocca, e jurarria,

Ch’era la lengua quanto no spatone.

E siscanno pigliavano la via

Dove nui steamo; e ogn’uno a lo tallone

Se raccomanna, e tutte pe paura

Parcamo asciute da la sebetura.

